
Hoofstuk  van  die  dag:  2
Tessalonisense 1
God is tog regverdig: die mense onder wie julle nou so ly,
sal Hy as straf ook laat ly… (2 Thes 1:6)

Van vroeg af was gelowiges bekommerd daaroor dat al hulle
toewyding en volharding vir die saak van die Here uiteindelik

nie juis ’n verskil gaan maak nie, of dat God nie omgee wat
met hulle gebeur nie (sien bv Mal 3:14-15). Dit lyk asof die
gelowiges in Tessalonika ook hieroor bekommerd was. Daarom
herinner Paulus hulle daaraan dat daar ’n dag sal aanbreek
wanneer hierdie oënskynlike onreg reggestel sal word. Hy gryp
terug na die beloftes van God by monde van die profete, soos
bv Sag 2:8: “Wie aan julle vat, vat aan my oogappel,” of Mal
3:16-18. Die Hebreërskrywer verwys ook hierna in Heb 6:10:
“God is nie onregverdig nie: Hy sal julle werk nie vergeet nie
en ook nie die liefde wat julle vir sy Naam betoon het deurdat
julle julle medegelowiges gedien het en nog dien nie.”
Daar kóm ’n dag wanneer God ’n einde sal maak aan onreg, en
die wonderlike troos is, ons sal ook daar wees (vers 10). Wat
’n heerlike vooruitsig en hoop vir ons wat dikwels sukkel en
voel ons moet maar net gee en gee en gee!

Hoofstuk  van  die  dag:  2
Tessalonisense (Inleiding)
Kyk gerus na hierdie video vir ’n goeie opsomming van die
brief:

Hoofstuk  van  die  dag:  1
Tessalonisense 5
Wees  altyd  bly.  Bid  gedurig.  Wees  in  alle  omstandighede
dankbaar, want dit is wat God in Christus Jesus van julle
verwag. (1 Thes 5:16-18)

Paulus sluit sy brief af met drie kort opdragte, en drie
vermanings: Wees bly. Bid gedurig. Wees dankbaar. En moenie
die Gees teenstaan nie en die Bybel geringskat nie, en bly weg
van die slegte (vers 16-22). Dis as ’t ware die resep vir jou
geloofslewe – doen dit, en jy sal lewe, soos die Here ons
verseker in Lev 18:5 en Luk 10:27-28.
Dan voeg Paulus by dat God vir die res sal sorg: vrede,
toewyding, bewaring (vers 23). Dit klink amper te goed om waar
te wees dat hierdie wonderlike beloftes in ons onstuimige tye
so kan wees. Ons sukkel mos met die sorge van die lewe en
kommer oor aardverwarming en korrupsie en geweld en misdaad en
… Dis asof Paulus hoor hoe ons dit dink en innerlik sug.
Daarom voeg hy in vers 24 by: “Hy sal dit ook doen, want Hy
wat julle roep, is getrou.”
Elders (Fil 4:4-9) skryf hy ook oor die vrede wat God gee.
Dalk, as jy met onrus in jou hart sit, moet jy weer ’n slag
met mening fokus op wat Paulus vir die Tessalonisense skryf.

Naskrif: Hierdie stukkie het ongelukkig nie gestuur soos dit

moes nie. Askies!

Hoofstuk  van  die  dag:  1

Tessalonisense 4
Ons wil hê, broers, dat julle nie onkundig moet wees oor wat
met die ontslapenes gaan gebeur nie. Dan sal julle ook nie
treur nie, soos die ander mense wat geen hoop het nie. (1
Thes 4:13)

Dit is ’n ongelukkige feit dat baie mense bang is vir die
wederkoms  en  wat  dit  vir  hulle  gaan  inhou.  Dit  was  in
Tessalonika  ook  die  geval.
Ek sê dis ’n ongelukkige feit, want die wederkoms moet jou nie
bang maak nie, maar hoop gee (vers 13) en troos (vers 18).
Dink net: die Here Jesus sal self uit die hemel neerdaal om
ons te kom haal, sodat ons altyd by Hom kan wees. Wat ’n
heerlike vooruitsig! Die hemel kom aarde toe, en God maak
alles nuut (Op 21:1-5) – ’n nuwe, heel wêreld waar daar niks
stukkend en seer en pynlik sal wees nie, en God by ons sal
woon (Op 21:3).
Moenie gedagtes oor die wederkoms uit jou gedagtes probeer
weer  nie,  want  so  ontneem  jy  jouself  van  ’n  heerlike
verwagting. Lees, en herlees, 1 Tes 4:13-18 en Op 21 en 22, en
skep  moed.  Ons  bely  immers  elke  Sondag  saam  met  die
Apostoliese Geloofsbelydenis dat ons glo in die opstanding van
die vlees en ’n ewige lewe. Halleluja!

Hoofstuk van die dag: Psalm
20
Mag die Here u gebed verhoor op die dag van nood, mag die
Naam van die God van Jakob u beskerm. (Ps 20:2)

’n  Mens  kan  die  werkwoorde  wat  in  verse  2-5  as  wense
uitgespreek is, ook as stellings vertaal. Dan word dit: Die
Here sal u gebed verhoor; die Naam van die God van Jakob sal u
beskerm; Hy sal u te hulp kom en bystaan; Hy sal u graanoffers
onthou; Hy sal u gee wat u hart begeer en al u voornemens laat
geluk.
Jy kan as kind van God hierdie stellings vir jouself toeëien.
Jy mag en moet jou hulp en troos by die Here soek. Hy is
groter as Satan of siekte of benoudheid of gevaar, soos Paulus
ons in Rom 8:31-39 verseker. Weet dit, en kom tot rus.

Die keersy van hierdie versekerings is dat dit nie los staan
van jou eie verantwoordelikheid nie. Na die mate wat jy op Hom
fokus as Here van jou lewe, na dié mate sorg Hy vir jou.
Sê dit saam met die psalm (vers 8,9): “Ék, ek vertrou op die
Naam van die Here my God. Daarom sal ek regop en vas bly
staan.” En kom tot rus.

Hoofstuk  van  die  dag:  1
Tessalonisense 3
Toe ons dit nie langer kon uithou nie, het ons besluit om
alleen in Atene agter te bly. (1 Thes 3:1)

Paulus was bekommerd oor die jong gemeente in Tessalonika, wat
hy na net ’n paar weke moes los (sien die dagstukkie by 28
November). Self kon hy nie teruggaan nie, want die teenkanting
van die Jode was te erg. Daarom het hy in Atene gebly en
Timoteus teruggestuur om die nuwe gelowiges te help (vers
2-5). Die goeie nuus wat Timoteus uit Tessalonika teruggebring
het,  het  Paulus  opgebeur  (vers  7)  te  midde  van  sy
teleurstellende  besoek  aan  Atene  (Hand  17).
Geloofshelde het ook kommer en beleef tye van neerslagtigheid,
soos Paulus hier erken. Dit het meermale met hom gebeur (2 Kor
1:4; Hand 18:9 en 28:16). Dis nie ’n teken van swak geloof
wanneer dit gebeur nie. Jy kan dit nie eintlik verhelp nie.
Dis egter belangrik wat jy doen as jy in ’n put is. Om jouself
te verknies, help niks. Ons sien uit Paulus se lewe dat hy in
sy donker tye na ander uitgereik het, soos met sy kommer oor
Tessalonika; of dat hy met God daaroor geworstel het (2 Kor
12:8).
Só kan jy ook tot rus kom (Ps 62:2).

Onlangse Bydraes

Juda 
Joh 11: 25,26 JESUS BRING HOOP
Dina, die meisie wat verkrag is
Ragel, die vrou wat alles gehad het
Joh 14:23  Smag jy na God se teenwoordigheid?

